
Tórshavn, 1. desember 2006
Viðv. uppskoti til løgtingslóg um barnastuðul   

Víst verður til teldupost dagfest   28. november 2006, har uppskot til løgtingslóg um barnastuðul er sent Kommunusamskipan Føroya til hoyringar. Hoyringarfreistin er 1. desember 2006.
Fyrst skal KSF harðliga átala, at lógaruppskot verða send til hoyringar við ongari hoyringarfreist. Hetta er ikki virðilig og demokratisk mannagongd, tí hoyringarpartarnir hava ongan veruliga møguleika at viðgera uppskotið. At tað harafturat ikki eingang er avvarðandi stjórnarráð, sum leggur navn undir hetta ófullfíggjaða uppskot, er so mikið meira ørkymlandi.

Lógaruppskotið lýkur ikki vanligu ásetingarnar um lógaruppskot. Almennu viðmerkingarnar eru sera fáar og grundgevingarnar fyri uppskotinum eru ógreiðar, fleiri ítøkiligar viðmerkingar mangla serstakliga til týdningarmiklu greinirnar 5 og 6, og samandrátturin yvir avleiðingar fyri kommunurnar er beinleiðis villleiðandi fyri løgtingið. 
Sambært uppskotinum skal barnafrádrátturin í skattainntøkuni framyvir verða eitt útgjald – ein skattafríur barnastuðul. Kommunurnar skulu hvør í sínum lagi 1. desember áseta ta upphædd, sum skal latast í barnastuðli næstkomandi ár. Kommunali parturin av barnastuðlinum verður mótroknaður teirri skattaupphædd, sum verður útgoldin kommununi hvønn mánað.

Sambært uppskotinum eru ongar fíggjarligar avleiðingar fyri kommunurnar av uppskotinum, og mett verður, at tað heldur ikki eru fyrisitingarligar avleiðingar fyri kommunurnar. 

Hesum er KSF als ikki samt í. Uppskotið er ikki útreiðsluneutralt fyri kommunurnar, tí tað er alstórur munur á skipan við frádrátti í skattainntøkuni og so stuðli. Sum dømi kann nevnast, at fólk við ongum skattskyldugum inntøkum hava einki at draga frá, men hesi fara kortini at fáa stuðul. Onnur dømi eru eisini, har nýggja skipanin við stuðli fer at vaksa um útreiðslurnar hjá kommununum. Viðmerkingarnar til uppskotið eru tí ikki í samsvari við veruleikan.

KSF fer tí harðliga at mótmæla, at landsstýrið í óðum verkum beint fyri árslok fer at kroysta lóg í gjøgnum við gildi frá nýggjárinum, sum áleggur kommununum nýggjar útreiðslur. Landsstýrinum kunnugt, so hava kommunurnar longu lagt fíggjarætlan fyri 2007, og kommunurnar hava ongan møguleika havt at taka hædd fyri teimum meirútreiðslum, sum barnastuðulin fer at hava við sær. 

KSF er ikki ímóti skipan við barnastuðli. Men heitt verður á landsstýrið um at kanna avleiðingarnar av uppskotinum nærri, serstakliga viðvíkjandi kommunalu meirútreiðslunum, sum skipanin hevur við sær. At siga, at eingin meirútreiðsla verður fyri kommunurnar, er ikki satt. Kommunalu fíggjarætlanirnar eru harafturat longu lagdar, so sum kommunustýrislógin krevur, og tí hevði verið skilabetri, um uppskotið verður lagt fram seinni soleiðis, at lógin fyrst fekk gildi 1. januar 2008. 
Tað hevði verið virðiligari mannagongd heldur enn at skunda mál ígjøgnum við skeivum fortreytum. 

Avrit av hesum skrivi er sent Fíggjarmálaráðnum um teldupost fmr@fmr.fo.

